
Sammisaq: Sumiiffimmi siunnersuisartut ataatsimiinnera  

  

Ulloq: 24. februar 2026 

  

Piffissaq 13:00-15:00 

  

Sumiiffik: Virtuelt møde 

  

Eqikkaasoq: Uiloq M. Jessen, Akademisk seniorkonsulenti Kalaallit Nunaata Politiivi 

 

Ataatsimeeqataasut: Politiit pisortaat (Bjørn T. Bay), Unnerluussisussaatitaaneq (Mariam Khalil), 

Inuussutissarsiornermut, Aatsitassanut, Nukissiutinut, Inatsisit 

Atuutsinneqarnerannut Naligiissitaanermullu Naalakkersuisoq (Naaja H. 

Nathanielsen), Isumaginninnermut, Naalakkersuisoq (Aqqaluaq B. Egede), 

Meeqqanut, Inuusuttunut, Ilaqutariinnullu Naalakkersuisoq (Nivi Olsen), Kommune 

Qeqertalimmi Borgmesteri (Simigaq Heilmann), Qeqqata Kommuniani Borgmesteri 

(Malik Berthelsen), Kommuneqarfik Sermersuumi Borgmesteri (Avaaraq S. Olsen), 

Kommune Kujallermi Borgmesteri (Malene V. Rasmussen), Avannaata Kommuniani 

Borgmesteri (Lars Erik Gabrielsen)  

  

Aaliangeeqataasinnaanatik 

peqataasut: 

Sumiiffimmi politeeqarfinnut vicepolitiinspektøri (Katrine Sandgreen), 

Inuussutissarsiornermut, Aatsitassanut, Nukissiutinut, Inatsisit 

Atuutsinneqarnerannut Naligiissitaanermullu Naalakkersuisoqarfimmi pisortaaneq 

(Jørgen T. Hammeken-Holm), Qeqqata Kommuniani Kommunaldirektøri (Hans 

Christian Sværd), Kommune Kujallermi Kommunaldirektøri (Randi Vestergaard 

Evaldsen), Kommune Qeqertalimmi Kommunaldirektøri (Alida Rafaelsen) 

Kommuneqarfik Sermersuumi Kommunaldirektøri (Ole Jakobsen) taavalu 

Avannaata Kommuniani Allattoqarfimmi Pisortaq (Palu Eriksen) 

 

Peqataanngitsut:  

 

 

Ullormut oqaluuserisassat: 1. Kalaallit Nunaata Politiiviniit paasissutissiineq 

a) Najukkami siunnersuisoqatigiit nalunaarutaat 

b) Sammisat assigiinngitsut pillugit naatsumik ilisimatitsineq 

2. Naalakkersuisunit paasissutissiinerit 

c) Inuussutissarsiornermut, Aatsitassanut, Nukissiutinut, Inatsisit 

Atuutsinneqarnerannut Naligiissitaanermullu Naalakkersuisoq 

i. Oqalleqatigiilluni immikkoortoq: Ikiaroornartut inuusuttuaqqallu 

pillugit imerniartarfiillu suleqatigiinneq. 

ii. Oqalleqatigiilluni immikkoortoq: Ungdomsklubbini ukioqatigiit pillugit 

eqqartueqatigiinneq, inuusuttut 21-it tungaanut ukiullit tassunga 

ornigussinnaasarput. 

d) Meeqqanut, Inuusuttunut Ilaqutariinnullu Naalakkersuisoq  

e) Isumaginninnermut Naalakkersuisoq 

3. Borgmesterinit sammisanut ilassutit 

a. Kommune Kujalleq 

i. NAKUUSA UNICEFip 2025-mi meeqqanut ataatsimeersuartitsineranut 

atatillugu siunnersuutit  pillugit oqallinneq, ilaatigut 

inuusuttut meeqqallu piumasaat ataatsimoorluta qanoq 

malinnaavigisinnaanerivut. 

b. Kommuneqarfik Sermersooq 

c. Qeqqata Kommunia 

d. Kommune Qeqertalik 

e. Avannaata Kommunia 

            i. Inuiaqatigiit tigummianik aningaasaqanngitsut 

            ii. Nunaqarfinni isertitsiviit aamma politiit oqartussaanerat 

iii. Danskisut innuttaassuseqartut Nunatsinni atorfinnut 

qinnuteqaraangamik pinerluuteqarsimasunut nalunaarsuiffimmik 

piumasaqaateqarnissamik piumasaqarsinnaaneq. 

4. Siunnersuutit tiguneqarsimasut 

a) Siulittaasup tullianik toqqaaneq (Inuussutissarsiornermut, 

Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

5. Tamalaat 

6. Ataatsimiinnissap tulliata ullulerneqarnissaa 

Ad 1 – Kalaallit Nunaata Politiiviniit paasissutissiineq 

Sumiiffimmi siunnersuisartut nittartakkakkut ataatsimiinneq politiit pisortaat tikilluaqqusilluni 

aallarniivoq aamma eqqaavaa, Inatsisartunut kommuninullu qinersereernerup kingorna una 

ataatsimiinneq siulliusoq. 

 

Ad1a Najukkami siunnersuisoqatigiit nalunaarutaat  

Najukkami siunnersuisoqatigiit kingullermi ataatsimiinnissaanut sumiiffimmi politeeqarfiiit 

pillugit immikkoortortaqarfimmi Vicepolitiinspektøri qulequttanik oqaluuserisassaannik 

nuusivoq, ataatsimiinnerlu sioqqullugu ataatsimiinnermi peqataasut uppernarsaatinik 

nassuiaatitalinnik tigusaqarput. 

Ataatsimiinnermi pinerlunnernut kisitsisit najukkami siunnersuisoqatigiinnit 

apeqqutigineqariarmata sumiiffimmi politeeqarfiiit pillugit immikkoortortaqarfimmi 

Vicepolitiinspektørip saqqummiuppai. Sulianik aqutseriaatsimut nutaamut ikaarsaariarneq 

peqqutaalluni ukiumoortumik naatsorsueqqissaarnermi kisitsisit ukkatarineqarsimapput, 

taamaattorli najukkami siunnersuisoqatigiit ataatsimiinnissaannut kisitsisit atorlugit 

nassuiaasiortoqaqqissaaq.  

Kommune Kujallermi najukkami siunnersuisoqatigiinni oqallinnerminni eqqartorpaat meeqqat 

inuusuttuaqqallu aanngajaarniutitalinnik akiliillutik ”millussinissamut” neqeroorfigineqartartut. 

Tassunga tunngatillugu Kommune Kujallermi Borgmesterip uparuarpaa, ujartuigaanni 

uppernarsaataasinnaasut nassaarineqartarsinnaasut. Tassunga atatillugu Isumaginninnermut, 

Naalakkersuisup apeqqutigaa pitsaaliuinissamut suliniartoqarnersoq. Sumiiffimmi 

politeeqarfiiit pillugit immikkoortortaqarfimmi Vicepolitiinspektørip akivaa, politiit 

paasitinneqaraangamik ujartuisartut. 

Meeqqaanut, Inuusuttunut Ilaqutariinnullu Naalakkersuisup Inuussutissarsiornermut, 

Aatsitassanut, Nukissiutinut, Inatsisit Atuutsinneqarnerannut Naligiissitaanermullu 

Naalakkersuisumut apeqqutigaa ikiaroornartut pillugit iliuusissatut pilersaarut sumut 

killinnersoq. Tassungalu atatillugu Aatsitassanut, Nukissiutinut, Inatsisit 

Atuutsinneqarnerannut Naligiissitaanermullu Naalakkersuisup akivaa, iliuusissatut pilersaarut 

qanittukkut naalakkersuisunit akuerineqartoq aamma iliuusissatut pilersaarummi ataasiakkaat 

naalakkersup akisussaaffeqarfiata ataaniittut. 

Ad1b Sammisat assigiinngitsut pillugit naatsumik ilisimatitsineq 

Ad1b Sillimaniarnerup inissisimanerata Kalaallit Nunaannut sunniuteqarnera pillugu Kalaallit 

Nunaata Politiivisa eqqarsaatersuutai 

Sillimaniarneq eqqarsaatigalugu aamma nunat tamalaat Kalaallit Nunnaannik sianiginninnerat 

ukiuni kingullerni allanngorujussuarsimasoq ullumikkullu assut malunnartoq politiit pisortaat 

erseqqissaatigaa. Kalaallit Nunaanni inuiaqatigiinni aamma pinerlunniartarnermi ineriartorneq 

nalinginnaasumik ataatsimut qiviassagaanni, Kalaallit Nunaata Politiivini sillimaniarnerup 

aamma upalungaarsimanerup annertusaaviginissaanut sillimanissaq pisariaqarpoq. 

2024-miit nunat tamalaat Kalaallit Nunaannik sianiginnilernerat malunnarsivoq 2025-milu 

politiit arlalitsigut annertuunik suliniartariaqalersillugit soorlu VIP-nik qaffasissumik 

inissisimasunik tikeraartoqartarneq, isumannaallisaanikkut piareersarnerit annertuut aamma 

isertorluni paasiniaanermi nakkutilliinermilu suliassat, taakkununngalu ilaapput Kalaallit 

Nunaanni Politiivinut annertuutigut danskit politeeqarfiiniit aamma Rigspolitiiniit ikiuinerit.  

Siunissami Kalaallit Nunaata ukkatarineqarnera aamma nunanut allanut sillimaniarnerup 

minnerulernissaa ilimananngilaq. 

Aammattaaq politiit pisortaat erseqqissaatigaa Naalakkersuisuni, kommunini aamma 

Issittumi Sakkutooqarfimmi suliniarnermi attaveqatigiinneq politiinit iluarineqartoq. 

 

Ad1b 2025-mi pinerluttuliortarnerup ingerlasimanera pillugu naatsumik saqqummiineq 

2025-mi ukiumoortumik naatsorsueqqissaartarfimmi qassissunnguatigut 

appariaateqartoqarsimasoq politiit pisortaat eqqaavaa. Naak 2024-mi pinerluttulerinermik 

inatsit naapertorlugu nalunaarutigineqartut 203-nik qaffariarsimagaluartut, kisitsisit 

takutippaat ukiup siuliini appari-arsimasut. Kalaallit Nunaata Politiivinit ineriartornermi 

pissutsit malinnaavigineqarput.  

2018-miit kinguaassiuutitigut pinerlunnerit pillugit nalunaarutiginninnerit eqqarsaatigalugit 

ukioq 2025-mi appasinnerpaapput. Meeqqanut 15-it inorlugit ukiulinnut kinguaasiuutitigut 

kannguttaatsuliornerit eqqarsaatigalugit suliat malunnartumik ikilisimapput. 

Paasisitsiniaasoqareersorlu qaffariaateqartoqarpoq massakkullu aamma 

appariaateqartoqarluni, taamaammat oqartoqarsinnaavoq paasisitsiniaanerit 

kinguneqarsimasut piffinni arlalinni eqqartuisoqartalersimasoq. Sulili piffiit ilaanni 

eqqartuisarnerit ammaanneqarnikuunngillat. 

2024-mut sanilliullugu nakuusernerit pillugit nalunaarutiginninnerit qaffariarsimapput. 

Aammattaaq tillinniartarnerit aserorterisarnerillu qaffariaateqarput. Allatigut tillinnerit soorlu 

pisiniarfinni tillinnerit appariaateqarsimapput. 

Politiit pisortaat pisiniarfinni tillinniartarneq eqqaavaa, Sulisitsisuniit kissaatigineqarmat 

Kalaallit Nunaata Politiivinik ataatsimeeqateqarnissaq pisiniarfinni tillinniartarnermut 

unammillernartut eqqartornissaat pillugu. Oqaqqaarani atuinermut atatillugu biilinik tillinnerit 

amerliarujussuarnikuupput, inuusuttuaqqat biilersinnaanermut allagartartaarnissamut 

ukiorititaq ataallugu ukiullit biilinik tillittarlutik. Pissuseq tamanna ernumanaateqarpoq, 

ilaatigut inunnut allanut navialisitsisinnaammat.  

Pinerluttarneq inunnut navianaatilik pinerluttarnerup 39 pct.-erivaa, tamannalu annertuvoq. 

Pinerluttarneq inunnut navianaatilik inuttut atugarliornernut, imigassamut aalakoornartulimmut 

aammalu angerlarsimaffimmi eqqissiviilliornernut ataqatigiissinneqakkajuppoq. 

Ukiut sisamat-tallimat ingerlaneranni inuusuttut pinerluttarnerat annertuseriarujussuarpoq, 

annerusumik oqaqqaarani atuineq pineqarluni. Akerlianik inuusuttut 

nakuuserfigineqakkajupput aammalu inersimasut kinguaassiuutitigut pinerluttarnerannit 

eqqugaakkajullutik. 

Naak imminut toquttarneq pinerluttulerinermut kisitsisinut tunnganngikkaluartoq 

sammineqartoq politiit pisortaat erseqqissarusuppaa. Ajoraluartumillu suli imminut toquttartut 

amerliartorput. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup Sulisitsisut pisiniarfinni tillinniartarnermi 

unammillernartut pillugit oqaatigisaanut isumaqataanini tikkuarpaa, suliffeqarfinnut 

mikinerusunut aningaasartuuteqarpassuanngorsinnaasarmata. Tamanna Naalakkersuisut 

immikkut ukkataraat. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup suliat unitsinneqartartut amerlanerujussui 

maluginiarpaa. Taamaammat ajunngitsutut isigaa Kalaallit Nunaata Politiivinut 

amerlisaasoqalernera, tamatumani kissaatigineqarmat unitsinneqartut amerlanerujussui 

tamatumunngalu tunuliaqutaasup eqqumaffigineqarnissaat. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisoq isumaqarpoq illoqarfinni politeeqarfeqanngitsuni 

pinerluttuleraluni suliat amerlassusaasa suli qaffasinnerat, siunnersuutigaalu piffinni 

taakkunani nalunaarutigineqartartut il.il. kisitsisaatigineqalernissaat. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup Kangaatsiami politeeqarfinnginneranut 

ernumaateqarneq kiisalu politeeqarfimmik pisariaqartitsisoqannginneranut pinerluttarnerup 

qaffasinnginneranik peqquteqarneraaneq erseqqissarpai. Taamaattorli ukiumoortumik 

kisitsisini Kangaatsiaq pillugit immikkut kisitsisaateqartoqanngitsoq. Inuussutissarsiornermut, 

Aatsitassanut, Nukissiuutinut, Inatsisit Atuutsinneqarnerannut Naligiissitaanermullu 

Naalakkersuisup tassunga atatillugu apeqqutigaa innuttaasut amerlassusaat ukkataralugit 

illoqarfiup annertussusaanut sanilliullugu nalunaarutigineqartut amerlassusaat pillugit 

paasissutissaateqartoqarnersoq. 

Politiit pisortaat ilisimatitsissutigaa ukiumoortumik kisitsisit ersarinnerusinnaasimanngitsut 

Avannarlermi nalunaarsuinermi atortorissaarutit killeqarneri pissutigalugit. Kisiannili 

inoqarfinni minnerusuni kisitsisit naatsorsornissaannut POLSASip iluaqutaasinnaaneranut 

neriunaateqartoq. 

Kommune Qeqertalimmi borgmesterip apeqqutigaa imminut toquttartut qanoq ukioqarnerinut 

kisitsiseqarnersoq. Tamatumunnga politiit pisortaat akivoq Kalaallit Nunaata Politiivisa 

Nunatta Nakorsaaneqarfia suleqatigalugu imminut toquttarneq pillugu 

misissueqqissaartoqartoq, taakkunanilu tamakkununnga kisitsisit ilanngunneqarumaartut, 

taamaattorli misissueqqissaarneq suli naammassinngitsoq. 

 

Ad1b Ukiumoortumik nalunaarusiaq 2025 suleqatigiinnissamullu pilersaarut 2026 

Politiit pisortaat oqaatigaa ukiumoortumik nalunaarut aammalu suleqatigiinnissamut 

pilersaarut ataatsimoortillugit saqqummiunneqarsimasut. Taassuma saniatigut 

suleqatigiinnissamut pilersaarummit siulianeersumit annerusunik 

allannguuteqartoqarsimanngitsoq, ilaatigut ukiuni siuliini ukkatarineqartut 2026-mi 

attatiinnarneqassasut. 

 

Ad1b Sulisussarsiorneq sulisullu suliinnarsinnaanissaat pillugu politiit eqqarsaatersuutaannik 

ilisimatitsineq 

Politiit pisortaat oqaluttuaraa Kalaallit Nunaata Politiivini marluginnik oqaasilinnik atorfillit 

amerlassusaat unammillernartuusoq. Anguniarneqarpoq Kalaallit Nunaata Politiivisa 

kalaallinut inuiaqatigiinnut atassuteqassasut aammalu atorfinitsitsiarnermut atatillugu 

tamanna ukkatarineqartoq. Taamaattorli oqaannarnermiit iliuuseqarniarneq ajornarneruvoq. 

Tamatumunnga ilaatigut peqqutaavoq inunnik kalaallisut tunuliaqutilinnik 

atorfinitsitserusunnermut unammillernartup saniatigut akuerineqarnissamut misilitsinnerup 

aaqqissuunneranut piumasaqaateqarnera. Kalaallit Nunaata Politiivisa kissaatiginngilaat 

akuerineqarnissamut misilitsinnermi piumasaqaataasut allanngortinneqarnissaat, taamaattorli 

qanoq pitsanngorsarneqarsinnaanersut misissuleruttorlugit. Kalaallit Nunaata Politiivini 

qallunaatut oqaatsit atorneqarput, taamaattorli ass. akuerineqarnissamut misilitsinnermut 

atatillugu oqaatsit sorliit atorneqarnersut misissorsinnaavaat. 

Politiit pisortaat ilisimatitsissutigaa assigiimmik aningaasarsiaqalernissamut unammillernartut 

isumaqatigiissummi nutaami 1. april 2026 atulersussami iluarsineqassasut. 

Neriuutigineqarpoq tamatuma kingunerisaanik tigumminniinnarnissamut 

nukittorsaataajumaartoq. 

Politiit pisortaat aammattaaq neriuutigaa Issittumi Tunngaviusumik ilinniarneq Kalaallit 

Nunaata Politiivini akuerineqarnissamut kiisalu kommuneni upalungaarsimanernut 

siarumaakkumaartoq. Issittumi Tunngaviusumik ilinniarnermeersut siulliit Kalaallit Nunaata 

Politiivini sulilernikuupput, tamannalu ajunngilluinnartuuvoq. 

Tamakku saniatigut Unnerluussisussaatitaasut inatsisilerituunik atorfinitsitsinissamut 

atatillugu Ilimmarfik suleqatigilernikuuaat. Paasinarsivoq inatsisilerituunngorniat ilinniartutut 

sulinissamik soqutiginnittorujussuusut. Unnerluussisussaatitaasut unnerluussisunik 

marluginnik oqaasilinnik atorfinitsitsisalerput. 

Politiit pisortaat nunaqavissut amerlassusaannut paatsoortarneq erseqqissarpaa. 

Amerlassuseq appariartunngilaq, aalaakkaallunili. Kalaallit Nunaata Politiivi amerlinissamut 

akuerisaapput, maannamulli atorfinitsitsiniarnermut malinnaasoqarsinnaasimanngilaq. 

Tamanna najugaqavissut annertussusaanut najugaqavissut amerlassussaannuunngitsoq 

sunniuteqarpoq. Tamanna ineriartorneq Kalaallit Nunaata Politiivisa ukkatarivaat. 

 

Ad1b Imermiinnermi isumannaallisaaneq 

Politiit pisortaat oqaatigaa tamat torersumiinnissaannut nalunaarut nutartigassaasoq, tassani 

imaalissalluni tatsini naluffigineqartartuni isumannaallisaaneq Kalaallit Nunaata Politiivisa 

suliassaattut unissasoq. Aammattaaq oqaatigaa allannguut kommuninut 

tusarniaassutigineqareersimasoq, taakkulu ilassutissaqarsimanngitsut. 

Politiit pisortaat tikkuarpaa tamanna erseqqissaataasoq, nalunnguarnerup 

isumannaatsuunissaanut atatillugu nakkutilliineq politiit tigummiunnaarmassuk. 

Politiit pisortaat oqaatigaa suliassaq 2023-mi politiinik aaqqissuusseqqinnermut atatillugu 

suliassanngorsimasoq taamaammallu piffissami sivikitsuinnarmi politiit suliassarisimagaat 

aammalu piffissami pineqartumi atuiffigisimanagu.  

 

Ad1b Inuusuttunik pinerluuteqarsimasunik kommunimi nakkutilliineq 

Unnerluussisussaatitaasup oqaatigaa pinerluttulerinermik inatsimmi kapitali 32 malillugu 

pineqaatissiinissanik aalajangiiniarnerit unamminartoqarsimasut nakkutiginnittoqarnissaa 

kommuniniit piumasaqaatigineqarsimagaangat.  

Unamminartoq tassaavoq inuusuttumut immikkut ittumik pineqaatissiissutaasinnaanngippat 

inissiisarfimmiittussanngortinneqartariaqarnera. Kalaallit Nunaata Politiivisa nalilerpaat 

tamanna pinaveersaartitsineq aaqqiinerusoq tulluanngitsoq. 

Meeqqanut, Inuusuttunut Ilaqutariinnullu Naalakkersuisup tikkuarpaa angerlarsimaffiup 

avataanut inissiisarnerit inuusuttuaqqat pinerluttarnerisa qaffasinnerujussuannut 

isumaqartorujussuaq. Inissiiviusartuni sulisut annertuunik atuisariaqartarput inuusuttuaqqat 

unnukkut unnuakkullu angerlarsimanissaat qulakkeerniarlugu. Meeqqat inuusuttuaqqallu 

inissiiviusartunut inissinneqartarneri Naalakkersuisut qimakkiartuaarniarpaat. 

 

Ad1b Qinigaasut ilaqutaallu attaveqarfigisinnaasaat pillugu aaqqissuussaq 

Politiit pisortaat oqaatigaa inuit qinigaat kiisalu qinigaanngitsut Naalakkersuisuni ilaasortat 

ilaqutaallu neqeroorfiginiarlugit suliniuteqartoqartoq. Neqeroorut unaavoq 

pisariaqartitsisoqartillugu Kalaallit Nunaata Politiivini attaveqaataasumut 

attaveqartoqarsinnaanissaa. Politi.gl-imi Kalaallit Nunaata Politiivini kikkut 

attavigineqarsinnaanersut pillugit paasissutissat allaqqapput. Aammattaaq quppersakkat 

kommunalbestyrelsenut Inatsisartunullu nassiussuunneqarumaarput paasissutissanik imallit. 

 

Ad 2 – Naalakkersuisuni sammisanut ilassutit 

Ad2a Inuussutissarsiornermut, Aatsitassanut, Nukissiutinut, Inatsisit 

Atuutsinneqarnerannut Naligiissitaanermullu Naalakkersuisoq 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup oqaatigaa pinerluttulerinermi inatsisip tigunissaanut 

suliaq aallartinnikuusoq. Politikkikkut ataatsimiinnerit ingerlanneqassapput, immikkullu 

ilisimasaqartut suleqatigiit aallartinneqassapput, suliamik tigusinissamillu ingerlatsisussat. 

Suliami kommunit ilanngunneqassapput innuttaasunillu ataatsimiisitsisoqassaaq. Suliaq 

ukioq manna ukiullu tulliani ingerlanneqassaaq atuutsitsilernissallu 2028-mi pinissaa 

naatsorsuutigineqarpoq. Inuussutissarsiornermut, Aatsitassanut, Nukissiuutinut, Inatsisit 

Atuutsinneqarnerannut Naligiissitaanermullu Naalakkersuisup oqaatigaattaaq oqartussaasut 

tiguneqassanngitsut, taamaallaalli pinerluttulerinermik tunngasortaa. Inuussutissarsiornermut, 

Aatsitassanut, Nukissiuutinut, Inatsisit Atuutsinneqarnerannut Naligiissitaanermullu 

Naalakkersuisup eqqaavaa immikkut ilisimasallit suliarissavaat pillaatissiisarnermut 

tunngatillugu inatsiseqassanersoq allatulluunniit ingerlanneqassanersoq. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup oqaatigaa ikiaroornartut akiorniarneqarnerannut 

iliuusissatut pilersaarut Naalakkersuisunit akuersissutigineqarsimasoq aammalu 

naalakkersuisoqarfiit tamarmik ataasiakkaarlutik suliassatik ingerlatileruttoraat. Ataatsimut 

ataqatigiissaarisoqalissaaq Nunamut Namminermut aammalu Suliffeqarnermut 

Naalakkersuisup toqqarneqarneranut atatillugu. 

Inatsiseqarnikkut 2026-mi pingaarnersiuineq Inatsisit atuutsinneqarnissaanut Ministerimut 

nassiunneqarpoq, ilaatigut kissaatigineqarluni stealthing (usuup pooqarnerarluni salluneq 

imaluunniit atoqatigiinnerup nalaani usuup poorisaq peerlugu) pinerlunnertut 

isigineqalissasoq aammalu ikiaroornartulerinermut aammalu pinerlunniaqatigiinnermut 

(bandekriminalitet) atatillugu sukaterisoqassasoq. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup aammattaaq ilisimatitsissutigaa 

atoqateqarsinnaanermut ukiut killigitinneqartut 15-iniit 16-inut qaffanneqarnissaa 

oqallisigitinniarneqartoq aammalu inatsit atuuttoq, inersimasup 22-t sinnerlugit ukiullip 

meeqqallu atoqateqarsinnaanermut ukiut killigitinneqartut ataallugit ukiullip atoqatigiinnerat 

pinngitsaaliilluni atoqatiginninnertut nalilerneqassasoq, ukiunut 20-nut appartinneqassasoq. 

Tamanna politikkikkut innuttaasullu ataatsimiisinneqarnerisigut ingerlannneqassaaq. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup oqaatigaa Kangaatsiami politeeqarfimmik 

amgaateqarnermut tunngasoq ilanngussimallugu, tamatuma politikkikkut kissaataanera 

attatiinnaramikku. Inuussutissarsiornermut, Aatsitassanut, Nukissiuutinut, Inatsisit 

Atuutsinneqarnerannut Naligiissitaanermullu Naalakkersuisup ernummatigaa pinerlunnerit 

nalunaarutigineqartanngitsut politiit sumiiffimmi najuutinngikkaangata, politiit 

najuutinngikkaangattaaq toqqissisimannginneq tatiginninnginnerlu piusarmata imaluunniit 

suliat sukkasuumik suliarineqarsinnaasaratik. Inuussutissarsiornermut, Aatsitassanut, 

Nukissiuutinut, Inatsisit Atuutsinneqarnerannut Naligiissitaanermullu Naalakkersuisup 

maluginiarpaa tikittoqallattaasartoq, kikkulli tamarmik ulappupput. Kinguaassiuutitigut 

kannguttaatsuliornernut atatillugu Inuussutissarsiornermut, Aatsitassanut, Nukissiuutinut, 

Inatsisit Atuutsinneqarnerannut Naligiissitaanermullu Naalakkersuisup kissaatigaa 

inuiaqatigiit assigiimmik nalunaarsinnaatitaanissaat oqallisigineqartariaqartoq. 

Kommune Kujallermi borgmesterip apeqqutigaa Narsarsuaq matuneqarpat 

akitsuuserisoqarneq qimmillu suneqassanersut. Inuussutissarsiornermut, Aatsitassanut, 

Nukissiuutinut, Inatsisit Atuutsinneqarnerannut Naligiissitaanermullu Naalakkersuisup 

oqaatigaa ima paasisimalugu akitsuuserisoqarneq Narsarsuarmii Qaqortumut 

nuunneqassasoq, tamannali Aningaasaqarnermut Akileraartarnermullu Naalakkersuisumit 

uppernarsarneqarumaartoq. 

 

Ad2ai Oqalleqatigiilluni immikkoortoq: Ikiaroornartut inuusuttuaqqallu pillugit imerniartarfiillu 

suleqatigiinneq. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup oqaatigaa ikiaroornartut pillugit iliuusissatut 

pilersaarummut atatillugu sulinermi ikiaroortitseriarluni pinngitsaaliilluni atoqatiginninnertut 

(rapedrugs) taaneqartartut eqqartorsimallugit. Tassunga atatillugu kissaatigineqarpoq 

imerniartarfiit, kommunit politiillu akunneranni ikiaroortitseriarluni pinngitsaaliilluni 

atoqatiginninnernut (rapedrugs) qanoq suleqatigiittoqarnersoq tusassallugu kiisalu kommunini 

eqqartuisoqarsimanersoq imerniartarfinni ikiaroornartunik tuniniaasoqartartoq. 

Avannaata Kommuniani borgmesterip ujartorpaa ikiaroornartunik tuniniaanermut atatillugu 

imerniartarfinni iliuuseqartoqartariaqartoq. Siunnersuutigaa akuersissutaataat 

iliuuseqarfigineqarsinnaasut. Avannaata Kommuniani borgmesterip ujartorpaattaaq 

unioqqutitsisoqartillugu akuersissutinutt sukannernerusumik kinguneqartitsisoqarsinnaanera 

siunnersuutigalugulu video atorlugu immiussissutit atorneqarnerat annertusineqarsinnaasoq. 

Kommuneqarfik Sermersuumi borgmesterip oqaatigaa imerniartarfinnut 

kinguneqartitsinissanut isumaqataallutik, kisiannili erseqqarinngitsoq qaqugukkut 

iliuuseqartoqassanersoq. Aammattaaq Kommuneqarfik Sermersuup borgmesteriata 

kissaatigaa inuusuttuaqqanut tunngatillugu pinaveersaartitsilluni suliniutit amerlanerusut 

ingerlanneqarnissaat aammalu ujartorlugu peqqinnissamut oqartussaasut suleqatiginerat 

nukittorsarneqarsinnaasoq ass. peqqinnissamut sunniuteqarsinnaasut 

paasisitsiniutiginissaannut. 

Qeqqata Kommuniani borgmesterip akuersissutinut tunngatillugu politiiniit tusarniaanerit 

tigusatik akissuteqarfigisarlugit. Tassunga atatillugu imerniartarfiit piginnittui naapittarpaat 

maleruagassallu malitassat pillugit oqaloqatigisarlugit. 

Kommune Qeqertalimmi borgmesterip oqaatigaa Qeqertalimmi ikiaroortitseriarluni 

pinngitsaaliilluni atoqatiginninnerit (rapedrugs) tungaasigut unamminarsinnaasunik 

tusagaqarnikuunatik. 

Politiit pisortaat borgmesterit nalunaarutigisai ilisarisinnaavai. Ikiaroornartumik imikkanut 

akuuineq (drugging) pillugit nalunaarutiginninnerit ikittuinnaapput kommuneniillu tamanit 

pisuunatik. Taamaattoqaraangat ajornartorsiut angisarpoq. Ajornartorsiulli annertooq 

tassaavoq isersimasunut ikiaroornartunik nioqquteqartarneq. 

Politiit pisortaat oqaatigaa tusarniaanerit akuersissuteqartartunut nassiuttaritsik aammalu 

kommunit nalinginnaasumik ajunngitsumik suleqatigineqartartut. 

Politiit pisortaat isumaqataavoq ikiaroornartumik imikkanut akuuinermik (drugging) 

assersuutissaqartoqarpat peqqinnissaqarfimmiit paasissutissanik pissarsisinnaaneq 

iluaqutaasinnaassasoq, taamaattoqarnera peqqinnissaqarfimmi paasineqarnissaa 

ilimanarnerpaammat. Tamanna pillugu inunnik isumaginnittoqarfiup, peqqinnissaqarfiup, 

politiit imerniartarfiillu akunnerminni suleqatigiinnerisa sakkortusisinneqarnissaa iluassaaq. 

Politiit pisortaat misigisarpaa neriniartarfiutillit sammineqartumut nalinginnaasumik 

suleqataarusussuseqartartut. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup qaqikkumavaa, maannakkuugallartoq imerniartarfinnut 

akuersissutinut tunngatillugu kommunit piumaffigisinnaannginnamikkik. Aammattaaq 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup siunnersuutigaa sammisaq najukkami 

siunnersuisoqatigiinnut, pitsaaliuinermut ataatsimiisitalianut aammalu 

kommunalbestyrelsenut saqqummiunneqassasoq, naatsorsuutigineqarmat ajornartorsiut 

taanna ingerlaannassasoq. Inuusuttortatta nuannersumik illoqarfissiornissaat nuannaarlutillu 

angerlaqqinnissaat perusupparput. 

 

Ad2aii Oqalleqatigiilluni immikkoortoq: Ungdomsklubbini ukioqatigiit pillugit 

eqqartueqatigiinneq, inuusuttut 21-it tungaanut ukiullit tassunga ornigussinnaasarput.  

Inuusuttut inersimasut 21-t tungaannut ukiullit inuusuttut ornittagaannut isersinnaasarnerisa 

ajornartorsiutaasarnerat Inuussutissarsiornermut, Aatsitassanut, Nukissiuutinut, Inatsisit 

Atuutsinneqarnerannut Naligiissitaanermullu Naalakkersuisup erseqqissaatigerusuppaa. 

Kinguaassiuutitigut kannguttaatsuliortarnernut atatillugu pinaveersaartitsilluni suliniutit 

meeqqanut inuusuttunllu inersimasunut assigiinngisitaartunik neqerooruteqartoqarsinnaanera 

siunnersuutigineqarpoq. 

Kommuneqarfik Sermesuumi borgmesterip oqaatigaa namminneq kommuniminni 

inuusuttunut ornittagaatiminnut atatillugu suliariniakkat sullinniakkallu 

immikkoortitileruttoritsik. Tamatuma saniatigut Kommuneqarfik Sermesuumi borgmesterip 

oqaluttuaraa Nuup avataani inoqarfinni, annerusumik sammisassaqartitsiviunngitsuni, kikkut 

tamarmik inuusuttut ornittagaannut ornigutinnginnissaat anguniarlugu assigiinngitsunik 

neqerooruteqartarlutik. 

Qeqqata Kommuniani borgmesterip oqaatigaa inuusuttut 16-21-llu akornanni ukiullit 

katersuuttarnerannut unammillernarsinnaasunik tusarnikuunatik, taamaattorli 

sukumiinerusumik misissorusullugu. 

Politiit pisortaat oqaatigaa politiit tungaanniit unammillernarsinnaasunik nalaataqarnikuunatik, 

taamaattorli pineqartoq eqqartornikuuaat aammalu Inuussutissarsiornermut, Aatsitassanut, 

Nukissiuutinut, Inatsisit Atuutsinneqarnerannut Naligiissitaanermullu Naalakkersuisup 

ernummataa paasisinnaallugu. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup eqqaavaa aalajangersimasunik suliaqartoqanngitsoq, 

kisiannili ajornartorsiut inuusuttut pinaveersaartitsinerlu pillugit ataatsimiinnerni 

qaqinneqartarsimasoq. Kissaatigineqarpoq sammineqartumut nutaanik politikkeqalerpat 

eqqarsaatigineqartut ilagisinnaagaat. 

 

Ad2b Meeqqanut, Inuusuttunut Ilaqutariinnullu Naalakkersuisoq 

Meeqqanut, Inuusuttunut Ilaqutariinnullu Naalakkersuisup erseqqissaatigaa meeqqanut 

inuusuttuaqqanullu inissiiviit kommuninut piffissami annertuumik atuiffiusartut. 

Angerlarsimaffiup avataanut inissiisarnerit marloriaammik annertusinikuupput tamannalu 

naalakkersuisoqatigiit politikkikkut kissaatiginngilaat. Meeqqat inissiivinnut pisannginnissaat 

Naalakkersuisut sulissutiginiarpaat. Meeqqat angerlarsimaffimminniissinnaanngippata 

angajoqqaarsiat tullertut ingerlariaqqiffiunissaat anguniarneqarpoq. 

Meeqqanut, Inuusuttunut Ilaqutariinnullu Naalakkersuisup oqaluttuaraa, 

pinaveersaartitsinermi suliaqarnermut pitsanngorsaanerit kiisalu siammasinnerusumik 

ataqatigiinnerusumillu ataqatigiissaarinermik misissuisunik suleqatigiissoqartoq. 

Meeqqanut, Inuusuttunut Ilaqutariinnullu Naalakkersuisup takorusuppaa pinerluttarnermut 

atatillugu pinaveersaartitsilluni atortussat ajunngitsuunissaat. Ass. sunngiffimmi ornittakkat 

ornigarnissaat pilerinartuusariaqarpoq. Tamanna pitsanngorsaaviginiarpaat. 

 

Ad2c Isumaginninnermut Naalakkersuisoq 

Isumaginninnermut Naalakkersuisoq piffissami tassani ataatsimiinnermit anikuuvoq. 

 

Ad 3 – Borgmesterinit sammisanut ilassutit 

Ad 3a Kommune Kujalleq 

Ad 3ai NAKUUSA UNICEFip 2025-mi meeqqanut ataatsimeersuartitsineranut atatillugu 

siunnersuutit pillugit oqallinneq, ilaatigut inuusuttut meeqqallu piumasaat ataatsimoorluta 

qanoq malinnaavigisinnaanerivut. 

PKG’mi (naalakkersuinikkut ataqatigiissaarisartoqatigiit) meeqqat atugarisaat aammalu 

sammisat pineqartumut attuuamassuteqarsinnaasut sivisuumik eqqartorneqarput. 

NAKUUSA’p UNICEFillu meeqqanut ataatsimeersuaartitsineranni kingullermi 

isumaqatigiissummik siunnersuutitalimmik pilersitsisoqarpoq. Kingornatigut borgmesterit 

tamarmik aammalu Naalakkersuisut siunertarisat pillugit nalunaarummut atsioqatigiipput 

siunnersuutit tunniunneqartut nangitseqartikkumallugit. Kingornatigut Kommune Kujallermi 

borgmesterip NAKUUSA ataatsimeeqatiginikuuaa, tamatumalu kinguneranit kommunip 

nalilersornikuuaa pineqartumut qanoq iliorsinnaanerlutik. 

Kommune Kujallermi borgmesterip eqqaavaa politiit pisortaat ataatsimiinnermi oqarsimasoq 

inuusuttuaqqat nakuusernermut aammalu kingaassiuutitigut pinerlunnernut 

pinerlineqartuusartut taakkununngalu iliuuseqartut inersimasuusartut. Qanoq 

iliuuseqartoqarnissaanut pisariaqaleqqavoq. Kommune Kujallermi borgemesterip tikkuarpaa 

ass. angerlarsimaffimmi eqqissiviilliortoqaleraangat inuusuttuaqqat sumiiffinnik 

eqqissisimaffigisinnaasaannik amigaateqartoqartoq. 

Kommune Kujallermi borgmesteri isumaqarpoq kikkut tamarmik meeqqat 

ataatsimeersuaartinneqarnerannit siunnersuutinik suliaqartut, taamaattorli tamarmik 

immikkoorlutik. Kommune Kujallermi borgmesterip takorusuppaa siunnersuutinut 

taakkununnga nangitseqartitsinermut suleqatigiinneq qanoq pitsanngorsarneqarsinnaanersoq. 

Siunnersuutit kommuniinnarnut tunnganngillat, aammali Naalakkersuisunut 

namminersorlutillu ingerlasunut, taamaammat suleqatigiinnissaq pingaaruteqarpoq. 

NAKUUSA ataatsimiinnissamut qaaqqusinikuuvoq, Kommunelu Kujallermilu borgmesteri 

takkunnianngilaq, taakkunannga nalunaarutigineqarmat siunnersuutigineqartunut atatillugu 

susoqarsimanngitsoq. 

Avannaata Kommuniani borgmesterip oqaluttuaraa meeqqat atugarisaannut 

siunnersuutigineqartunut attuumassuteqartunut suliniutinik aallartitsinikuullutik taakkulu 

ingerlateqqissamaaritik. 

Politiit pisortaat Kalaallit Nunaata Politiivisa meeqqat ataatsimeersuaartinneqarneranni 

siunnersuutinut tamanut suliniutit tapersersorlugit takusinnaallugulu suliniutit arlalippassuit 

Imigassaq Ikiaroornartullu pillugit Siunnersuisoqatigiit allallu siunnersuisoqatigiit 

aalajangiisartullu ingerlatilereersimagaat. 

Kommune Qeqertalimmi borgmesterip ilisarisinnaalluarnerarpaa pinaveersaartitsinermut 

aammalu ilaqutareeqarnermut tunngasut ataqatigiissartuaannarneqartannginneri 

qulakkeerusullugulu tamanna pitsanngorsarneqassasoq. 

Kommune Qeqertalimmi borgmesterip aammattaaq tikkuarpaa meeqqat 

ataatsimeersuaartinneqarneranni siunertarisat pillugit nalunaarutip imarisaa, naapissallutik 

kissaatigalugulu tamanna pissasoq aammalu siunertarisat pillugit nalunaarummut 

tunngatillugu sumut killinnerminnik nalilersueqatiittassallutik. 

 

Ad 3b Kommuneqarfik Sermersooq 

Piffissaq pilersaarutaasoq malinniarluug Kommuneqarfik Sermersuumi borgmesterip 

matumani suleqatigiilluarneq aammalu politiit attavigineqaraangata pilertortumik takkuttarneri 

qutsatigerusuppai. 

 

Ad 3c Qeqqata Kommunia  

Qeqqata Kommuniani borgmesterip erseqqissaatigaa unamminarsinnaasut 

taaneqareersimasut aallarteqqissimasut. Inuit pineqartut inissiisarfimmiigunnaaraangata 

nakuusernerit, aserorterinerit tillinniarnerillu pilertarneri pineqarput.  

Qeqqata Kommuniani borgmesterip tassunga atatillugu kissaatigaa Sisimiuni politiit 

illoqarfimmi aalajangersimasumik ersarinnerunissaat. Qaammatip naalernerani Nuummiit 

politiinit tikittoqarnikuuvoq ajunngitsumillu sunniuteqarpoq. Tamannali aalajangersimasumik 

najuunnissaannut kissaataavoq aammalu qaammatip naalernerinnaaniunngitsoq. 



 Side 15 af 18     
   

Qeqqata Kommuniani borgmesterip suli kissaatigaa akitsuuserisuniit taakkulu qimmiinik 

aalajangersumik najuuttoqartalernissaa. Qeqqata Kommuniani borgmesteri isumaqarpoq 

akitsuuserisut najuuppata arsaarinnissutit amerlanerujussuussagaluartut. Qeqqata 

Kommuniani borgmesterip aammattaaq tikkuarpaa akitsuuserisut 

mittarfinniiginnartariaqannginneri, aammali angallatiniittariaqaraluartut. 

Kommune Kujallermi borgmesterip mittarfinni haship anngiortup eqqussorneqarneranut 

atatillugu akitsuuserisunut unamminartut pillugit Qeqqata Kommuniani borgmesterip 

oqaaseqaataanut isumaqataavoq. Ass. Kommune Kujallermi borgmesterip Nanortalik 

eqqaavaa, mittarfeqannginneranit atuineq annertusoq. 

Avannaata Kommuniani borgmesterip Qeqqata Kommuniani borgmesterip oqaatigisai 

isumaqatigivai. Avannaata Kommuniani borgmesterip inuusuttuaqqanut kiisalu 

ikiaroornartunut tunngatillugu pinaveersaartitsineq pitsanngorsarneqartariaqartoq. 

 

Ad 3d Kommune Qeqertalik 

Kommune Qeqertalimmi borgmesterip kissaatigaa inuiaqatigiit tigummiamik 

aningaasaateqanngitsuussasut akileraartitsisunut nalunaaruteqarani sulisitsineq 

pinngitsoortinniarlugu. Taamak sulisitsinerup naammattumik nalunaarutigineqartannginnera 

unammillernartuuvoq. Avannaata Kommuniani borgmesteri kissaatigaa akileraartitsisunut 

nalunaaruteqarani sulisitsinermut tunngatillugu aajalangersakkat pillugit 

paasissutinneqarnerunissaq. 

Kommune Qeqertalimmi borgmesterip oqaatigaa ukiap ingerlanerani 

aserorterisoqaqattaarsimasoq, tamatumalu kinguneranik kommunip politiillu akunnerminni 

pinaveersaartitsinermik suleqatigiissimasut, tamannalu ajunngissimasoq. 

Kommune Qeqertalimmi borgmesterip oqaatigaa Kangaatsiami hashimik ADHD’rtunullu 

iisartakkanik atuineq annertusimasoq. Taakku saniatigut erseqqissaatigineqarpoq 

Kangaatsiami politiini najuuttoqannginnera unammillernartuusoq. Kommune Qeqertalimmi 

borgmesteri isumaqarpoq arlaatigut ilungersunartumik pisoqaraangat aatsaat politiit 

takkuttarneri unammillernartuusoq. Kissaatigineqarpoq Kangaatsiami politiinik 

najuuttoqartuaannarnissaa. 

Avannaata Kommuniani borgmesterip isumaqatigaa ADHD’tunut nakorsaatinik pissarsisartut 

allanut tuniniaasarnerat unammillernartuusoq. Avannaata Kommuniani borgmesterip tamanna 

pillugu qanoq iliortoqarsinnaanersoq, ilaatigut sakkut suut atorneqarsinnaanersut, ass. 

qaammatini arlalinni nakorsaatinik tunniussinngikkallarsinnaanersoq pisinnaanersoq. 

Kommune Kujallermi borgmesterip ilisarisinnaavaa ADHD’mut tunngatillugu unammillernartut 

pillugit. 

 

Ad 3e Avannaata Kommunia 

Ad 3i Inuiaqatigiit tigummianik aningaasaqanngitsut 

Avannaata Kommuniani borgmesterip erseqqissarpaa, ikiaroornartut unammillernartuarneri 

unitsissagutsigik aningaasat inuiaqatigiinni peqquserlunnikkut pissarsiat unitsittariaqarigut. 

Avannaata Kommuniani borgmesterip kissaatigaa inuiaqatigiit tigummianik 

aningaasaqanngitsut anguniartariaqarigut kinguaassatta ajunnginnerpaamik atugaqarnissaat 

eqqarsaatigalugu. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerannut 

Naligiissitaanermullu Naalakkersuisup oqaatigaa ikiaroornartut pillugit iliuusissatut 

pilersaarutip suliarineranut atatillugu inuiaqatigiit tigummianik aningaasaqanngitsut pillugit 

periarfissanik misissuillutik. Taamaattorli Inuussutissarsiornermut, Aatsitassanut, 

Nukissiuutinut, Inatsisit Atuutsinneqarnerannut Naligiissitaanermullu Naalakkersuisup 

tikkuarpaattaaq tigummianik aningaasaateqarneq pillugu annertuumik ileqqoqartoqartoq, ass. 

aalisarnerup iluani. Taamaammat ingerlanniarnerani ileqqutoqqat ukkatarinissaat 

pingaaruteqarpoq. 

Avannaata Kommuniani borgmesteri isumaqataavoq piniartut aalisartullu tigummianik 

anigaasaateqartartut, kisianni isumaqarpoq ikiaroornartut unamminarnerat 

pingaartinnerusariaqartoq. 

Politiit pisortaat ernummatit qaqilerneqartut paasisinnaavai aammalu uppernarsarlugu 

inuiaqatigiinni tigummianik aningaasaateqartoqartuartarnera politiinut unamminartuusoq. 

 

Ad3ii Nunaqarfinni isertitsiviit aamma politiit oqartussaanerat 

Avannaata Kommuniani borgmesterip Kangaatsiami politiinik amigaateqartoqarneranut 

oqaaseqartoqarnera innersuussutigaa. Avannaata Kommuniani borgmesterip erseqqissarpaa 

najugaqarfiit minnerit politeeqarnissamik isertitsiveqarnissamillu pisariaqartitsisut, Avannaata 

Kommuniani borgmesteri isumaqarami nalunaarutigineqartartut amerlassusaannut 

pingaaruteqarsinnaasoq. Avannaata Kommuniani borgmesteri isumaqarpoq najugaqarfiit 

tamarmik politiinit najuuffigineqartariaqaraluartut. Taakku saniatigut Avannaata Kommuniani 

borgmesterip erseqqissarpaa kommunefogedeqarneq pillugu unamminartut inaarutaasumik 

suli aaqqiivigineqanngitsut. 

Politiit pisortaat sumiiffinni ernummatit paasisinnaavai. Qaqugukkut aalajangersimasumik 

politeeqassanersoq aammalu qaqugu kommunefogedeqassanersoq pillugu Kalaallit Nunaata 

Politiivisa nalilersortuaannarpaat. Nalilersuineq sumi pinerluttoqarnerpaaffiuneranik 

tunngaveqartarpoq. Inuiaqatigiinni toqqissisimaneq pillugu Politiit pisortaat 

toqqissisimasoqarnera pillugu misissuineq innersuussutigaa, tassani ilaatigut allaqqammat 

najugaqarfinni politeeqarfilinni politeeqarfeqannginilu toqqissisimasoqarnera annertuumik 

nikingaffiunngitsoq. 

 

Ad3iii Danskisut innuttaassuseqartut Nunatsinni atorfinnut qinnuteqaraangamik 

pinerluuteqarsimasunut nalunaarsuiffimmik piumasaqaateqarnissamik 

piumasaqarsinnaaneq. 

Avannaata Kommuniani borgmesterip tikkuarpaa suleqatigilersinnaasat 

Danmarkimeeraangata pinerluuteqarsimannginnermut uppernarsaammik pissarsinissamik 

periarfissaqaratik. Kissaatigineqarluinnarpoq suleqatigilikkat atornerluineq assigisaaluunniit 

pissutigalugit inuiaqatigiinni artukkiissanngitsut. 

Meeqqanut, Inuusuttunut Ilaqutariinnullu Naalakkersuisup pinerlussimannginnermut 

uppernarsaat pillugu oqaaseqaatit tiguai tamannalu sukumiinerusumik misissorumallugu. 

Inuussutissarsiornermut, Aatsitassanut, Nukissiuutinut, Inatsisit Atuutsinneqarnerinut 

Naligiissitaanermullu Naalakkersuisup eqqaavaa umiarsualivinni akitsuuserisoqarnissaanik 

kissaat Aningaasaqarnermut Akileraaruserinermullu Naalakkersuisumut ingerlateqqissallugit 

aammalu retalin pillugu oqallinnerit Peqqinnissamut Naalakkersuisumut 

ingerlatinneqassapput. 

 

 

Ad 4 – Siunnersuutit tiguneqarsimasut 

Ad 4a Siulittaasup tullianik toqqaaneq (Inuussutissarsiornermut, Aatsitassanut, 

Nukissiutinut, Inatsisit Atuutsinneqarnerannut Naligiissitaanermullu Naalakkersuisoq) 

Kommune Kujallermi borgmesterip oqaatigaa siulittaasup tulliatut suliassaq 

ingerlatilersinnaallugu, tamannalu ilaasortat sinnerisa taperserpaat. 

Politiit pisortaat inernilerpaa Sumiiffimmi siunnersuisoqatigiit tamarmiullutik Kommune 

Kujallermi Borgmesteri siulittaasup tulliatut taaneqartoq. 



 Side 18 af 18     
   

Politiit pisortaat Kommune Kujallermi borgmesterip siulittaasup tulliatut inissinneranut 

pilluaqquaa aammalu Inuussutissarsiornermut, Aatsitassanut, Nukissiuutinut, Inatsisit 

Atuutsinneqarnerannut Naligiissitaanermullu Naalakkersuisoq suleqatigisimaneranut 

qutsavigalugu. 

 

Ad 5 – Tamalaat 

Politiit pisortaat ilisimatitsissutigaa tusagassiuutinut nalunaaruteqartoqarumaartoq meeqqat 

inuusuttuaqqallu akornanni nakuusertarnerup annertusisimanera pillugu, tassanilu Kalaallit 

Nunaata Politiivi suleqatigiinnissamut kimigiiserniarpoq. 

Qeqqata Kommunani borgmesterip maluginiarpaa ukiunut arlalinnut isumaqatigiissut 

naammassineqarsimasoq, tassanilu politiit amerlinissaat isumaqatigiissutaasoq, 

apeqqutigaalu amerlisaaneq qaqugu aallartissanersoq. Politiit pisortaat tassunga akivoq 

sapinngisamik piaarnerpaamik tamanna pissasoq aammalu sapinngisamik piaartumik 

Kalaallit Nunaata Politiivi ilinniartunik aallartitsiumaartut. Inuit 50-it missaanniittut suli 

pisariaqartinneqarput. 

Politiit pisortaat oqaatigaa isumannaallisaanermi politikkikkut inissisimanerup malitsigisaanik 

immikkut sulianut atatillugu immikkut ikiuuttussanik tikisitsineq annertooq pisimasoq. 

Kisiannili ukiunut arlalinnut isumaqatigiissut aqqutigalugu kissaatigineqarpoq siunissaq 

eqqarsaatigalugu suleqatissanik aalajangersimasunik Nunatsinni najugaqartussanik 

sulisoqalerumaartoq. 

 

Ad 6 – Ataatsimiinnissap tulliata ullulerneqarnissaa 

Sumiiffimmi siunnersuisoqatigiit tullissaanik ataatsimiinnissaanut ulluliinissaq Kommune 

Kujallermi borgmesteri kiisalu Namminersorlutik Oqartussani Nunamut Namminermut 

Immikkoortoqarfik isumaqatigalugit Naalakkersuinikkut Ataqatigiissaarisartoqatigiinni 

tullissaanik ataatsimiittoqarnissaa isumaqatigiissutigineqassaaq. 

Politiit pisortaat sumiiffimmi siunnersuisoqatigiit ataatsimiinnissaat nittartakkakkut 

ingerlanneqarsinnaaneranut periarfissiineq qutsatigaa. Taamaattorli naapilluni ataatsimiinneq 

orniginerullugu naalakkersuinikkut ataqatigiissaarisartoqatigiit naapinneri imaluunniit 

borgmesterit aammalu Naalakkersuisut allatigut naapinneri iluatsillugit sumiiffimmi 

siunnersuisoqatigiit ataatsimiinnissai ingerlatikkusullugit. 


